
 
Müasir insanın mənəvi tələbatı 

Rauf Musayev1 

Abstrakt 
Bu məqalə  yazıçı və araşdırmaçı Dr. Əhmədhüseyn Şərifinin 
“Həqiqi irfanlar və yalan irfanlar” kitabından alıntıdır.“İrfan” 

və “idrak” sözləri lüğətdə “tanımaq”, “dərk etmək” 

mənasınadır. Amma terminologiyada fərqlənirlər. İdrak hər növ 
tanımağa və dərkə aid olunur. Amma irfan isə daxili “intiusiya” 

(şühud), batidi tapıntı və dərk vasitəsilə hasil olan xüsusi 
idrakdır. Əlbəttə, intiutiv (şühudi) idraklar çoxdur, amma 

hamısı irfan demək deyil. İrfan – Allah-taalanın, Onun 

Adlarının, Sifətlərinin və fellərinin intiutiv (şühudi) və batini 
idrakından ibarətdir. Buna əsasən, irfani idrak əqli idrakdan 
fərqlənir. İrfani idrak məfhumlar, sözlər və zehni surətlər 
növündən deyil. Əksinə, fenomenin özünü kəşf etmək və əldə 
etmək növündəndir.  
Açar sözlər: İrfan, mənəviyyat, müasir, həqiqi, yalan 
 
Giriş 
Mənəvi bir dərki, tapıntını əldə etmək üçün xüsusi mərhələlər 
qət etməyə, “riyazət”lər (nəfslə mübarizə) yerinə yetirməyə və 
mənəvi məşğələlərə ehtiyacımız var. Bu mənəvi məşqlər və 
“Seyri-Suluk” metodları və yolları “Əməli-İrfan” adlanır. 

Əlbəttə, əməli-irfan başqa bir termin olaraq bu mərhələləri qət 

 
1 - İslam fəlsəfəsi fakültəsinin doktorantı, Əl-Mustafa Beynəlxalq Universiteti, 
Qum, İran 



etməyə də deyilir. Yəni Allahın, Onun Adlarının, Sifətlərinin və 
fellərinin intiutiv (şühudi) dərkinə nail olmaq üçün əməli 
şəkildə məşğul olan bir şəxsin yoluna, seyri-sulukuna “Əməli-
İrfan” deyilir. Əməli-irfanda, tövhidin bütün mərhələrində 
intiusiya (şühud) məqamına çatmaq üçün salikin 1 - özünün, 2 
- aləmin və 3 - Allahın qarşısında vəzifəsinin nə olmasından, 

hansı nöqtədən başlamalı, hansı mərhələləri, mənzilləri və 
məqamları arxada qoymasından, hansı mənzildə ona hansı 

halların üz gətirməsindən, hər bir mənzil və məqamın zərəri və 
bu zərərlərlə mübarizə yollarından danışılır. Fərqləri2 az olsa da 
əməli-irfan əxlaq elminə çox bənzəyir. Başqa sözlə, bəzən 
əməli-irfanı “fəlsəfi-əxlaq” və “nəqli-əxlaq” müqabilindəki 
“irfani-əxlaq” adı ilə tanınan əxlaq növündən hesab etmək olar. 
Onun digər əxlaqi təhqiqatlardan fərqləndirici xüsusiyyəti 
budur ki, o, insanın vücudi təkamülünün yalnızca üfüqi 

müstəvidə yox, əksinə, buna əlavə olaraq şaquli müstəvidə də 
olduğunu deyir. Bu elm iddia edir ki, insanın şaquli istiqamətdə 
təkamülünü onun öz ixtiyarına qoyur, onu bitki və heyvan 
mərtəbəsindən insani, mələk və ilahi mərhələyə çatdırır. Buna 

əsasən, nəqli və əqli əxlaqda şəxsin əxlaqlı olması üçün məntiqi 
ardıcıllığın və bir-birinə söykənən nizamın varlığı zəruri deyil. 
Amma irfani-əxlaqda xüsusi dərəcələndirmə və mərhələləri 
bölmə ilə üzbə-üzük. Xacə Abdullah Ənsarinin (396-481 h.q.) 
yazdığı “Mənazilus-Sairin” kitabı əməli-irfan və ya irfani-əxlaq 
kitablarının ən məşhurudur.3 

 
2 M. Mütəhhərinin  bu haqda nəzəri ilə tanış olmaq üçün bax: “Əsərlər Məcmuəsi” kitabı, 14-cü cild. 
3 Buna əlavə olaraq, “Tavusul-Fuqara” (fəqirlərin tavusu) ləqəbi ilə tanınmış Əbu Nəsr Sərracın (vafat: 378 

h.q.) “Əllümə-fi-Əttəsəvvuf”, Əbu Talib Məkkinin (vəfat: 386 h.q.) “Qutul-Qulub fi Müamilətul-Məhcub və 
Fəsfi Tariqil-Murid ilə Məqamit-Tövhid”, İbn Sinanın (370 -428 h.q.) ariflərin məqamı haqqında yazdığı “Əl-
İşarat” kitabının 9-cu bölməsi, Əbul-Qasim Quşeyri Nişapurinin (377-465 h.q.) “Risalətul-Quşeyriyyə”, Xacə 



Eyni halda, belə idrakı dadan şəxslər bunu başqalarına 

izah etmək, onları da özlərinin bu mənəvi təcrübəsi, batini 
intiusiyası (şühud) ilə tanış etmək istəyə bilərlər. Belə olan 
halda onların məfhumlardan, zehni surətlərdən, sözlərdən 
istifadə etməkdən başqa yolları yoxdur. Çünki sözlərdən və 
məfhumlardan istifadə etmədən öz mənəvi təcrübələrini 
başqalarına çatdıra bilməzlər. İntuitiv (şühudi) idrak şəxsi, fərdi 
idrakdır və onu heç bir şəkildə olduğu kimi başqalarına ötürmək 
olmur. Yalnız sözlərdən və zehni surətlərdən istifadə etməklə 
onun haqqında başqalarında təsəvvür yaratmaq olar. Buna 
“Nəzəri-İrfan” deyilir. Buna əsasən nəzəri-irfan, “vasitəsiz” 

(hüzuri) elmdən “vasitəli” (hüsuli) elm almaq deməkdir və 
vasitəsiz elmi, yaxud batini intiusiyanı (şühudu) söz qəliblərinə, 
zehni məfhumlara salmaqdan ibarətdir.4 İrfan öz inkişafının 

ilkin mərhələlərində və yaranmasının ilk əsrlərində daha çox 
əməli-irfan dediyimiz formasında yayılmışdı. Amma bu elm də 
həmçinin xüsusi dəlillərə əsasən get-gedə nəzəriləşmiş və 
aləmə, insana, Allaha özünün xüsusi baxışı ilə fəlsəfə və kəlam 
elmi ilə yanaşı fikri və nəzəri sistem irəli sürən bir elm kimi 
çıxış etdi. Buna görə də nəzəri-irfanda varlıq, Allah, insan və 
onun son taleyi haqqında danışılır. Əlbəttə, nəzəri-irfan fəlsəfə, 
kəlam, Quran və hədislə əlaqədə olan fənnlərarası bir elmdir. 

Necə ki, əməli-irfan da fənnlərarası elmdir, çünki fiqh və 
əxlaqla əlaqəlidir. 

Ola bilər ki, “İrfan termini müqəddəs bir termindir və onu 
hər hansı bir şəkildə metafizik məsələlər, yaxud fövqəl-təbii 

 
Nəsirəddin Tusinin (fəvat: 672 h.q.) “Ovsaful-Əşraf” kitabları əməli-irfana, yaxud irfani-əxlaqa aiddir.  
4 “İslam İrfanı axtarışında”: Misbah Yəzdi. 



qüdrətlər haqqında danışan hər bir məktəbə və qrupa aid etmək 
layiq deyil” deyilsin. Əlbəttə, doğrudur ki, bu gün bizim 

cəmiyyətdə və iranlıların ürfi-camaatarası dilində “irfan” və 
“arif” müqəddəs və ehtiramlı sözlərdir5 və onları hər bir şəxsə, 
hər bir qrupu aid etmək olmaz. Amma əvvəla, bu termin elm 
müstəvisində “həqiqi” və “yalan” irfanın hər ikisinə də aid olur, 
ikinsici isə, öz-özlüyündə müqəddəs olsa da, sonlaralar onun 
üçün saxta əvəzləyicilər yarandığına görə onlara da aid 
olunmuşdur. Buna görə, irfan termini bir çox mənaları və 
Allahsız irfandan tutmuş dini və həqiqi irfana qədər bir sıra 

cərəyanları əhatə edir. Buna əsasən, irfana maddi və dünyəvi 
baxışları da həmçinin bir növ irfan hesab etmək olar və bu 
termini münaqişəsiz onlar haqqında da işlətmək olar. Necə ki, 
din termini də bəzən, məsələn “Marksizm” kimi əsas məqsədi 
dinə zidd olan məktəb və cərəyanlar haqqında da işlənir və 
yaxud, Quranın təbiri ilə desək, Peyğəmbərlə (s) müxalif 
olanların və kafirlərin məsləkləri də din adlanır: “Sizin dininiz 
sizə, mənim dinim mənə”6. Bu məsələnin həqiqi dinin 
müqəddəsliyi ilə ziddiyyəti yoxdur. 

 
Mənəviyyat 
Son zamanlar yayılmış terminlərdən biri də 

“mənəviyyat” sözüdür. Bəzi yazarlar yeni əsri mənəviyyat əsri 
adlandırmışlar və hətta belə proqnoz vermişlər ki, XX əsr ya 
mənəviyyat əsridir, ya da ümumiyyətlə “əsr” deyilən bir şey 

 
5 Buna görə də irfan bir çox mənfəət güdən və fürsət axtaranların diqqətində olmuşdur. Onlar camaatın irfana 

və ariflərə ehtiramla yanaşmasından istifadə edərək özlərini irfan əhli, mərifət mürşidləri kimi göstərir, sadlövh 
insanları öz ətraflarına toplayırlar ki, özlərinin iqtisadi, siyasi, ictimai, mədəni mənfəətlərini əldə etsinlər. 
6 Kəfirun-6. 



olmayacaq. Yəni, bəşər öz əli ilə yaratdığı kütləvi qırğın 

vasitələri ilə və modernizm əsri ilə, mexaniki həyatın tələbləri 
ilə yanaşı əgər mənəviyyata sarı yönəlməsə, həlak olmağa 

sürüklənəcək. Fransa çapı olan Abzerovator jurnalı: bir müddət 
Fransanın mədəniyyət naziri işləyən fransız yazıçı Andrey 

Malrodan nəql edir: “XXI əsr ya ümumiyyətlə olmayacaq, ya da 
mənəviyyat əsri olacaq”.7 

Amma görəsən “mənəviyyat”da məqsəd nədir? Bu 
termin neçə vaxtdır ki, Qərb yazıçılarının yazılı 

ədəbiyyatlarında müzakirə olunur, amma təəssüflər olsun ki, 
indiyə qədər heç bir lüğət kitabı, yaxud “ensiklopediya”lar bu 

termin haqqında bütün nümunələrini əhatə edən dəqiq tərif 
verməmişdir. Buna əsasən də, bu terminin həddləri, onu 
başqalarından fərqləndirən sərhədləri, yaxud onun ifran və din 
kimi terminlərlə ortaqlığı o qədər də məlum deyil. Amma bu 
haqda qəti şəkildə demək olar ki, elə buna görə də qərblilər 
sekolarizm və humanizm prinsiplərinə əsaslanaraq müasir 
insanın mənəvi ehtiyaclarına cavab vermək istəyirlər. Buna 
görə də, Qərbdə formalaşan mənəviyyat ümumi olaraq sekolar 
mənəviyyatlar növündəndir və liberalizm dünyagörüşü, 

ideologiyası ilə uyğundur. Misal olaraq, Qərbdə aktiv olan 
Buddizm, Hinduizm, Çinizm kimi bəzi Şərq, yaxud da istər 
avropalı, amerikalı, qırmızıdərililərə məxsus olsun, 
ümumiyyətlə Qərb mənəviyyatlarını göstərmək olar. Bunların 

hamısı ya Qərbin sekolar prinsipləri ilə uyğundur, ya da Qərb 
informasiya vasitələri ilə təbliğ olunan rənglərlə çöhrələnmiş 

Qərb mənşəli mənəviyyatlarladır. 
 

7 “İmam Xomeyni əsri”, Mir Əhməd Rza Hacəti. 



Yeni mənəviyyatçılıq, mənəviyyat üçün hətta Allaha 
inanmağın zəruri olmadığını deyir. O ki, qaldı din. Onların 

əksəriyyəti mənəviyyatı ilahi dinlər dairəsindən kənarda 
axtarırlar, yaxud da ən azı ona nail olmağı din və dini maarif 
tərəfindən gözləmirlər. Mənəviyyata belə yanaşmağın 

nəticəsidir ki, hətta şeytanpərəstlik və cindarlıq da mənəvi 
ayinlər zümrəsindən sayılır. Bəzi daxili yazıçılar da belə iddia 
etmişlər ki, “mənəvi həyat, zəruri olaraq köklü qədim dinlərdən 
birinə bağlı olması mənasında deyil, əksinə, insana aramlıq, 

şadlıq, ümid verən, aləm və insan haqqında dünyagörüşə sahib 
olmaqdır”8. Bu tərifdə mənəviyyat və dindarlıq arasında 

ayrılmaz əlaqə yoxdur. Müasir insanın bu növ mənəviyyata 
ehtiyacı müasir həyat və zamanın ruhi problemlər, çətinliklər, 
iztirablar, qəm-qüssə, ürək sıxıntıları, özünü itirmə və puçluq 
hissi yaşatdığından, müasir elm və ağıl da bu ruhi və psixoloji 
problemləri həll edə bilmədiyindən qaynaqlanır. İnsan üçün 

şadlıq, aramlıq və yaşamağa ümid yaradan, onun varlıq aləmi 
haqqında mənalı təsəvvürə, izaha və batini razılıqla yaşamasına 

səbəb olan bir fenomenin axtarışındadır. Qərblilərin və bəzi 
daxili yazarların nəzərində “mənəviyyat”da məqsəd budur: 
ondan yararlanmaq, istifadə etmək insanda belə halların əmələ 
gəlməsinin qarşısını alır və belə hallarla mübarizə etmək qüdrəti 
yaradır. Belə mənəviyyat nə Allaha inamı, nə peyğəmbərlərin 
(ə) gətirdiyi xəbərlərə inanmağı, nə də bu maddi dünyanın 

fövqündə başqa bir aləmin varlığına ehtiyacı tələb etmir. 
Mənəviyyatda insanın qazandığı yeganə şey “bir növ batini 

razılıqdır, əlbəttə bu, insanın həyatının yalnızca bu dünya ilə 
 

8 “Azadlığa Tərəf”, Mustafa Məlikiyan. 



məhdudlaşması, ya da şəxsin öz nəzərinə əsasən dünyadan 
sonra həyatın varlığının olması ilə uyğundur”.9 

Əlbəttə, aydındır ki, dini mənəviyyat sekolar 
mənəviyyatdan fərqlənir. Dini mənəviyyat insanı dünya həyatı 

ilə məhdudlaşdırmır. Onun əsl həyatının başqa bir yerdə 
olduğunu deyir və bütün sevincləri, qorxuları, ümidləri ilə 
birlikdə onun bütün dünyasını həqiqi həyata çatmaq üçün məhz 
bir keçid və körpü hesab edir. İslam nəzərindən içində Allah 
olmayan mənəviyyatın mənası və əhəmiyyəti yoxdur. Əsas 

etibarilə həyatın əsl mənbəyinə birləşmədən həqiqi aramlıq, 

ümid hasil olmayacaq və insanı həyatın bu əsl mənbəyinə 
birləşdirən şey dini mənəviyyatdır və mənəviyyat insanın 

varlığına və həyatına məhz dinin kölgəsində məna bəxş edir. 
 
Dini və Sekulyar İrfan 
Ümumi bir bölgüdə, irfanı iki – dini və sekulyar – dəstəyə 

bölmək olar. Dini irfan yəni, ilahi dinlərdən alınmış, 

qaynaqlanmış irfan. Bu elə bir irfandır ki, özünün son hədəfinin 
nəinki yalnızca Allaha qovuşmaq və “Qürb” (Allaha yaxınlıq) 

məqamına çatmaq olduğunu deyir, əksinə, inanır ki, bu hədəfə 
qovuşmaq vasitələri də həmçinin dindən alınmalıdır və dini 
maarifə uyğun olmalıdır, yaxud da ən azı dini maariflərə zidd 
olmamalıdır. 

Bunun müqabilində, dini təlimlərə, maarifə etinasız 

yanaşan, mənəvi seyrin sonunu, hədəfini Allahdan başqa bir 

yerdə axtaran, insanı yalnızca dünya həyatı ilə məhdudlaşdıran 

hər növ irfanı “sekulyar” irfan adlandırırıq. Allahdan başqa 

 
9 “Moştaqi Və Məhcuri”, Mustafa Məlikiyan. 



şeyləri metafizik olsa belə öz hədəfi ünvanında seçən bütün 
irfanlara və yaxud da din və şəriətdən başqa bir vasitə ilə özünün 
son hədəfinə qovuşmaq niyyətində olan irfanlara sekulyar irfan 
deyilir. 

 
Həqiqi və Yalançı İrfan 
Bütün dini irfanları zəruri olaraq həqiqi irfan hesab etmək 

olmaz. Çünki bir din təhrif oluna, ya da kimlər tərəfindənsə 
yaradıla və varlığın mənşəyi, mənbəyi və Allah-taaala haqında 

yanlış təsəvvür verə bilər. Belə bir dində arifin şəxsi son hədəfi 
Allaha qovuşmaq ola bilər, amma məhz həmin dinin mövzusu 
olan Allah qeyri-həqiqidir. Buna əsasən, belə bir dindən 
qaynaqlanan irfan qeyri-həqiqi irfan olacaq. Misal olaraq, 
yəhudi və “Kavala” irfanını göstərmək olar. Bunlar yəhudi 
dinindən qaynaqlanan irfan olsalar da yəhudiliyin təhrif 
olunmasına əsasən, onun irfanı da həqiqi irfan ola bilməz. 
Əksinə, o, yalançı irfan kimi tanınır. Məsihi irfanını da həqiqi 
irfan hesab etmək olmaz, çünki məsihi irfanı Xristianlıq 

dinindən qaynaqlansa da, mövcud məsihi dini təhrif 
olunmuşdur, hətta düzəltmə bir dindir. 

Buna görə də həqiqi irfan o irfandır ki, həqiqi dindən 
qaynaqlanmış olsun. Həqiqi irfan nəinki yalnız həqiqi hədəfin 
axtarışındadır, hətta özünün mənəvi seyrinin təlimlərində də 
tamamilə həqiqi dinə və şəriətə tabedir. Həqiqi irfan o irfandır 

ki, məşuqa, varlığın həqiqi mənbəyinə, Allah-taalaya qovuşmaq 

yolunun yalnız Onun razılığını qazanmaq və Onun əmrlərinə 
itaət etmək olduğunu deyir. Buna əsasən, məşuqa qovuşmaq 

yolunu keçmək üçün onun sözlərinə, istəyini başa düşməyə 



qulaq verməlidir ki, onun istədiyi şəkildə rəftar etsin, Onun 
bəyənmədiyi yoldan çəkinsin. Çünki məşuqa qovuşmaq üçün 

onun iradəsi və istəklərinə zidd əməllərin mənası yoxdur. Allah-
taala da Özünün xəbərlərini və istəklərini şəffaf, təhrif 
olunmamış, məsum şəkildə Özünün sonuncu elçisi vasitəsilə 
bəşərin ixtiyarında qoymuşdur. Bu zəmində heç bir şəkildə 
şübhə və dumanlı bir nöqtə yoxdur. Buna əsasən həqiqi irfan, 
həm son hədəfi, həm də bu hədəfə nail olmaq metodu həqiqi və 
məsum dindən alınan irfandır. Bundan başqa hər növ irfan 
yalançı irfanlar cərgəsində yer alır. 

 
MÜASİR İNSANIN MƏNƏVİYYATA VƏ İRFANA 

YÖNƏLMƏSİNİN AMİLLƏRİ 
Əgər müasir zamandakı din və mənəviyatın vəziyyətinə 

ötəri nəzər salsaq, öz fakt və ümumi məlumatlarımızı gözdən 
keçirsək, müasir insanın nisbətən uzun fasilədən sonra yenidən 
din və mənəviyyata üz tutduğunu təsdiqləyəcəyik. Müasir əsrin 
insanı arasında xüsusilə də son zamanlarda belə bir meylin 
varlığının isbatı üçün dəlil göstərməyə ehtiyac yoxdur. 
Dünyanın hər bir guşəsində camaatın mənəvi və dini kitablara 
şiddətli meyli, dünyanın müxtəlif yerlərində camaat arasında 

dini və mənəvi yığıncaqlarda iştirak etməyə həvəs, mənəviyyata 
istəklə, dinə maraqla bağlı söhbətlərin, dialoqların hazırlanması 

bu iddianın açıq-aydın şahidlərindəndir. Misal olaraq, 
Avropada, Amerikada islami və irfani kitabların görünməmiş 

şəkildə qarşılandığını demək olar. Eləcə də Amerika və Hind 
irfani və mənəvi kitabları İslam ölkələrindəki insanları 

düşündürür. Bizim ölkədə mənəvi və irfani yığıncaqlar yüksək 



şəkildə keçirilir. “Xaneqah”lar (sufilərin toplaşdığı ev) aşkar və 
gizli şəkildə, açıqda və zirzəmilərdə daim yeni müridləri cəzb 
etməkdədir. Ölkəmizdə irfan, mənəviyyat, metafizik təlimlər və 
s. adı ilə mərkəzlər, müəssisələr formalaşmışdır. 

Dünyada belə bir meylin varlığına başqa bir şahid musiqi, 

film, multfilm, roman, dastan və s. kimi sənət və mədəniyyət 
sahələrinin müxtəlif mənəvi istehsallarıdır. Cadugərlik, falçılıq, 

alınyazısı, öncədən proqnozlar, cindarlıq, şeytanla əlaqə 
qurmaq və s. kimi mövzularda kitabların nəşr olunması və 
onların böyük tirajla satışı buna başqa bir nümunədir. Təəssüflər 
olsun ki, belə kitabların bizim ölkədə də çoxlu müştəriləri var. 
Belə ki, yuxarıdakı mövzular haqqında müxtəlif kitablar 
tərcümə olunaraq böyük tirajlarla camaatın ixtiyarında 

qoyulmuşdur. Hətta falçılıq10 və alınyazısı11 ensiklopediyası 

nəşr olunur. Hər halda, belə sahələri camaatın yaxşı qarşılaması 

və bu cür kitabların yüksək satışı ümumi mənada və öncə qeyd 
olunan tərifə əsasən dünyada camaat arasında mənəviyyata 
meyl dalğasının varlığından xəbər verir. Qərb insanı arasında 

mənəviyyata üz tutmağın varlığı haqqında bir çox dəlillər vardır 

ki, uzun olmasın deyə onları xatırlatmırıq və oxucunu digər 
mənbələrə baxmasını deyirik.12 Ziyalı yazıçı və iddiaçıların 

yazılarına ötəri baxış da həmçinin göstərir ki, irfan və 
mənəviyyat mövzuları, əsasən də son zamanlar, onların 

əsərlərində də tez-tez vurğulanır. Müşahidə edirik ki, bəzi ziyalı 

iddiaçılar bu mənəviyyata, irfana meyl bazarında islami irfan və 
mənəviyyat düşüncələri yaratmaq əvəzinə sekulyar və dinsiz, 

 
10 “Falçılıq Ensiklopediyası”, Katakar. 
11 “Alınyazısı Ensiklopediyası”, Linda Qudmen və Yedeqran. 
12 “İmam Xomeyni Əsri”. 



hətta Allahsız məniyyat haqqında söhbət açırlar və qədim 
irfanların, dinlərin, Mani, Zərdüştlük, Həxameneşyan kimi 

qədim İran qövmlərinin mənəviyyatının təbliğinə üz tutmuşlar. 

Bu, alimləri və dünyanın bir çox yerlərindən olan insan 
qruplarının İslam mənəviyyatına və ayininə meyl yarandığı bir 

zamandadır. 
Amma görəsən bu meylin səbəbləri və amilləri nədir? 

Bəşər nə üçün nisbətən uzun zaman fasiləsindən sonra yenidən 
mənəviyyata üz tutmuşdur? Aşağıda bu meylin bəzi ən mühüm 
səbəb və amillərinə işarə edirik. 

 
Modern Elmə, Ağıla, Rasionalizmə və Məntiqə 

Ümidsizlik 
Müasir bəşər modernizm dövründə güman edirdi ki, yeni 

elm onun bütün problem və iztirablarının həlledicisidir. Buna 
əsasən də hər bir qeyri-elmi və metafizik ideya ilə şiddətlə 
mübarizə aparırdı. Maarifçilik dövrünün qabaqcıllarından biri 

olan Denis Didro (1713-1784) təbiətin mesajını yeni əsrin 
insanına belə çatdırır: “Ey xurafat bəndəsi! Öz xoşbəxliyini 
bihudə olaraq səni yerləşdirdiyim bu aləmin sərhədlərindən o 
tərəfdə axtarma! Şücaətli ol və özünü mənim hüququmu 
tanımayan bu üsyankar rəqibim olan dinin boyunduruğundan 

azad elə. Mənin qüdrətimə qəzəb edən allahları kənara qoy və 
mənim qanunlarıma qayıt. Bu zaman dərk edəcəksən ki, həyat 
yolun gül-çiçəyə dolmuşdur”.13 

Digər tərəfdən də maarifçilik dövrünün rasionalizmi o 
həddə çatmışdı ki, hər bir “irrasional” (ağıla aid olmayan, ağıl 

 
13 “Fəlsəfə Və Aydınlaşdırma, İazh etmə”, Ernest Kasirer. 



ilə isbat oluna bilməyən, ağılın imkanlarındna xaric olan, 

isbatolunmaz) sözün “anti-rasional” (ağıla zidd olan) olduğunu 

güman edirdilər və buna görə də bir çox dini və mənəvi iddiaları 

inkar edirdilər. Rasionalistlərin əsas şüarı ingilis riyaziyyatçısı 

Kliffordun bu qısa və fəsahətli sözündə xülasələnirdi, o deyirdi: 
“Kimsənin heç bir zaman və heç bir yerdə kafi olmayan dəlillər 
əsasında hər hansı bir şeyə inanması düzgün deyil”14. Bu söz, 
əlbəttə ki, İslam mənəviyyatı, şiə təfəkkürü və irfanı fəzasında 

tam doğru sözdür. Amma Klifford bu söz ilə istəyirdi ki, din, 
mənəviyyat və dini inancları qeyri-əqli (qeyri-rasional) və 
“əsaslandırılmış dəlil”ə malik olamayan bir fenomen bilsin. 
Müasir insanın anti-din olması və mənəviyyatdan yayınması o 

yerə çatmışdı ki, hətta elmi yığıncaqlarda, üniversitetlərdə 
“Allah” adının çəkilməsinə razı deyildi. Ona görə ki, belə bir 
varlığı qəbul etmək və ona inanmaq qeyri-elmi, xurafat, əfsanə 
sayılırdı. Elm və elmi ocaq fəzasının xurafi və əfsanəvi 
fenomenlərdən uzaq olmasını istəyirdi. 

Müasir insanın elmi qüruru o yerə çatmışdı ki, təcrübəni 
hər bir düşüncənin elmiliyinin və həqiqiliyinin isbatı üçün 

yeganə yol bilirdi. Hər bir qeyri-təcrübi sözü qeyri-elmi hesab 
edirdi. Nəinki yalnızca ilahiyyat və metafizik məfhumlarına, 

hətta əxlaqi məfhumlara da qeyri-elmi və nəticədə də mənasız 

kimi baxırdı. Onların “doğru” və “yanlış”lığı haqqında fikiri 

mənasız sayırdı. Ona görə ki, bir düşüncənin “mənalı”lığı və ya 
“mənasız”lığının meyarını “verifikasiya” (təcrübə olunan: o da 
hissi təcrübə cinsindən olmaq şərti ilə) hesab edirdi. Bir sözün 
“doğru” və “yanlış”lığı onun “mənalı” olmasından sonra məna 

 
14 “The Ethics of Belief”, W. K. Clifford, in Philosophy of Religion. 



daşıdığına görə, elə isə hər hansı bir şey mənalı olmasa, əsas 
etbarilə onun doğru-yalan olması haqqında tədqiqata növbə 
çatmayacaq. 

Saentizm və rasionalizm hamıdan çox Qərbi bürüdü və 
onları din və mənaviyyatdan uzaqlaşdırdı. Bir çox Şərq, 
xüsusilə də İslam ölkələri böyük zərərlər gördü, əlbəttə onun 
xidmətləri və yaxşı cəhətlərindən də məhrum idilər. Amma 
təəssüflər olsun ki, bu ruhiyyənin Qərb alimləri arasında 

yayılması və modern elmin, ağılın mərkəzliliyi və onun müasir 
insanın bütün elmi və əməli sahələrinə hakim olması bəzi 
müsəlman alimlərini də qorxu altında özünə tabe etdi. Belə ki, 
onların din və dini təimlər barəsindəki təfsirləri qərblilərin 
seantik təsirinə olduqca məruz qaldı. Misal olaraq, İqbal 

Lahurinin və onun arxası ilə də doktor Şəriətinin “xatəmiyyət”ə 
(peyğəmbərliyin sonu) verdikləri təfsir aşkar şəkildə bu meylin 
təsiri altındadır. Bu şəxslər müasir insanın əqli yetkinliyini və 
inkişafını peyğəmbərliyin və peyğəmbərlər (ə) silsiləsinin 
kəsilməsinin əsas səbəbi hesab edirlər. Onlar iddia edirlər ki, 
xatəmiyyət dövründə bəşəriyyət ağıla və müasir elmə 
söykənməklə, elmi metoddan (induksiya və təcrübə) kömək 
almaqla öz ayağı üstündə dayana və özünün bütün 
problemlərini, məsələlərini həll edə bilər.15 

Amma çox çəkmədi ki, bəşər bu elmi qürurun möhkəm 
yuxusundan oyandı. Modern elmin çatışmamazlıqlarını bütün 

varlığı ilə hiss etdi və bu nəticəyə gəldi ki, hər bir insani 
problemin həlli rasionalizmin və modern elmin işi deyil. İnsan 

 
15 Bu baxış və ona iradlarla və həmçinin xatəmiyyətin düzgün izahı ilə tanışlıq üçün müəllifin “Xatəmiyyət, 
İmamət və Məhdəviyyət” kitabəna müraciət edə bilərsiniz. 



bir neçə cəhətə malik bir varlıqdır. Bəşərin ən mühüm ehtiyac 
və dərdləri onun vücudi dərdləri, ruhi, psixoloji, daxili 
ehtiyaclarıdır və müasir elm bunlara münasib cavab verə 
bilməz. Bəşər get-gedə bu nəticəyə gəldi ki, təcrübi elm onun 
bütün problemlərini həll edə bilməz. Bir çox əsas, fundamental 
insani ehtiyaclar təcrübi elmin sahəsindən kənardır. Digər 
tərəfdən də ağıl, əqli metodlar və əqli elmlər də böyük 
əhəmiyyət və rola malik olmasına baxmayaraq, insanın vücudi 

ehtiyaclarının məhz bir hissəsinə cavab verirlər. Ümumi olaraq 
demək olar ki, müasir insan bu nəticəyə gəldi ki, sırf fəlsəfi, 
elmi və əqli sistemlər insanın bütün ehtiyaclarını təmin etməkdə 
lazım olan bacarığa malik deyillər. Bəlkə də demək olar ki, 
pozitivistlər istəmədən belə bir nəticənin hasil olmasında ən 
mühüm rola malik idilər. Onlar “verifikasiya”nı özünün yüksək 
zirvəsinə çatdırdılar və isbat etdilər ki, verifikasiya (təcrübə 
olunmaq) “mənalılıq”ın meyarıdır və təcrübi olamayan 
(verifikativ) hər bir hökm (təsdiq) və məfhum (təsəvvür) 
mənasızdır. Həmin ifrat baxış bir çox alim və ümumi camaatın 

verifikasiyanın yanlışlığını və onun arxası ilə də bəşəri elm və 
ağılın bacarıqsızlığını aşkar şəkildə müşahidə etməsinə səbəb 
oldu. Buna əlavə olaraq, insanlar Allahdan ayrı və müstəqil olan 
müasir elmin məhsulunu və bəşərin əqli tədbirlərini XX əsrin 
birinci yarısında iki dünya müharibəsində bütün varlığı ilə hiss 
etdi. 

 
Anti-Mənəviyyat Fəlsəfələrin Yanlışlığının İsbatı 
İşarə etdiyimiz kimi, modernizm dövründə “anti-

mənəviyyat” və “anti-din” nəzəriyyələşdirilmişdir. Qərb 



alimlərinin təbiri ilə desək, bir sıra pozitivistlər Qərb tarixində 
Vitgenşteynin fikirlərinin və düşüncələrinin təsiri altında 

“Vyən” toplantısı vasitəsilə və mütaliə mərkəzinin təşkil 

olunması ilə ən ifrat və ən anti-din fəlsəfə və düşüncə sistemini 
– “Pozitivizm Fəlsəfəsini” – yaratdılar. “Vyən” halqası adı ilə 
tanınan bu qrup qısa müddət ərzində Qərbdə və onun ardınca da 

dünyanın hər yerində elmi və fəlsəfi fəzanı öz ixtiyarları altına 

almağı bacardılar. XX əsrin 4, 5 və 6-cı onilliklərində bütün 
fikir və düşüncə mərkəzlərini özlərinə məğlub etdilər. Saentizm 
pozitivizmin təfəkkürünün əsas cəhəti idi. 

Amma sonda bu fəlsəfə və buna oxşar digər fəlsəfələr də 
sönməyə üz tutdu. Pozitivizmin bəzi müdafiəçiləri və Vyən 
halqasının üzvləri bu təfəkkürə elmi tövbələrini ümumi şəkildə 
elan elədilər və bunun özü anti-din olanlarla mübarizə üçün 
dindarların əlində münasib silah idi. Buna əlavə olaraq, 
pozitivizmin fikri əsaslarının yanlışlığı aşkar oldu. Onların 

düşüncələrinin ən mühüm prinsipi olan “mənalılığının meyarı” 

bir çoxlarının elmi tənqidlərinə məruz qaldı. Onun ən sadə iradı 

özü ilə ziddiyyət təşkil etməsi idi. “Yalnız verifikativ (təcrübə 
olunan) hökmlərin mənası var” sözünün özü qeyri-təcrübi 
(qeyri-verifikativ) bir hökmdür və bu prinsipə əsasən də onun 
özü mənasız olmalıdır. Mənasız söz ilə də bütün sözlərin və 
hökmlərin “mənalılıq meyarı”nı təyin etmək olmaz. 

 
 Anti-Mənəviyyat Sistemlərin Məğlubiyyəti 
Anti-mənəviyyat fəlsəfələrə əlavə olaraq, bu fəlsəfələrin 

təsiri altında yaranan bəzi anti-mənəviyyat sistemlər də XX 
əsrin sonlarında rəsmi şəkildə öz məğlubiyyətlərini elan etdilər. 



Bildiyimiz kimi, XX əsrdə dünyanın təqribən yarısı 

Komunizmi, Marksizmi sevirdi. Bu elə bir sistem idi ki, onun 
ən mühüm cəhətlərindən biri anti-mənəviyyat və anti-din olmaq 
idi, din və mənəviyyatı millətlərin tiryəki hesab edirdi və bu 
tiryəklə mübarizəni özünün mütləq vəzifəsi bilirdi. Avropada, 
Asiyada, Amerikada dünyanın yarısı da həmin sistemə aşiq idi 

və özlərinin bütün qədim amal və arzularının ödənməsini bu 
anti-din sistemdən gözləyirdi. Amma XX əsrin sonralında 

dünya xalqları son dərəcə təəccüb və inamsızlıq içində bu 
sistemin rəsmi şəkildə çökməsinin şahidi oldu. Nəhayət, 
Kommunizm sistemi XX əsrin 9-cu onilliyində rəsmi şəkildə 
bacarıqsızlığını və nəticədə də özünün məhv olmasını elan etdi. 

Hamı bu həqiqəti başa düşdü ki, bu sistem xəyali ilğımdan 

başqa bir şey deyil. Və bəşəriyyətin həqiqi ehtiyaclarına cavab 

verməyə acizdir. 
Bu həqiqət camaatın dinə meyl və istəyinə, mənəviyyat 

tələbinə yeni bir həyəcan verdi. Bu kommunist sisteminin 
boyunduruğundan nisbi müstəqillik və ən azı dünüşcə 
müstəqilliyi qazanan bir çox millətlər yenidən mənəviyyata və 
dinə meyl hiss etdilər. Onlar bütün varlıqları ilə bu anti-
mənəviyyat sistemin çatışmazlığını, zəifliyini duydular. Buna 
əlavə olaraq, hələ də bu sistemlərin rəsmi hakimlik etdiyi Çin, 
Kuba kimi ölkələrdə, artıq din və mənəviyyatla qədim şiddətli 
müxalifətçilik və kobudluq görünmür. Əksinə, onlar çalışırlar 

ki, müəyyən həddə bir növ materializm ilə uyğun olan 

mənəviyyatı yaysınlar. Buna görə də Budda, Hind, 
Qırmızıdərililər və sekolarizm mənəviyyatları ilə nəinki 
müxalifətçilik etmirlər, hətta özləri belə bu cür mənəvi 



məktəblərə üz tuturlar. İxtiyarlarında olan bir çox informasiya 

və təbliğ vasitələri ilə çalışırlar ki, öz millətlərinin mənəvi 
yanğılarını söndürmək üçün  sekulyar və qeyri-dini 
mənəviyyatları yaysınlar. Maraqlıdır ki, Kubanın kommunist 

sisteminin rəhbəri Fidel Kastro rəhbərlik müddətinin sonu 
haqqında deyir: “Ölkənin idarəçiliyi Allah istəyənə qədər 
əlimdə olacaq, əvvəlcə Allahın istək və iradəsi və ondan sonra 
da camaatın istək və iradəsi hər şeydən üstündür”16. Yaxud da 
Rusiyanın prezidenti Vladimir Putin deyir: “Mən də öz 
növbəmdə Rusiyanın Ortodoks kilsəsi ilə mənəvi bağlılığıma 

görə fəxr edirəm, bu bağlılıq məni ehtiyacsız edir və millətim 
ilə, onun mədəniyyəti ilə şəxsi əlaqə yaradır”17. 

 
Mənəviyyatçı Qruplarının Geniş Təbliğatı 
Mənəviyyatçı qrupların geniş, cəzibəli təbliğatlarını 

müasir bəşərin mənəviyyata tərəf üz tutmasının amillərindən 
biri hesab etmək olar. Hər bir dinin tərəfdarı öz dinlərini 
tanıtdırmaq və daha çox insan cəlb etmək üçün geniş təbliğat 

aparır. Bildiyimiz kimi, indi məsihiyyət və müxtəlif məsihi 
qrupları çox geniş maddi və təbliğat imkanları ilə dünyanın hər 
bir guşəsində hər zamankından daha çox təbliğ edirlər. Buna 
əlavə olaraq, həmçinin Hinduizm və Buddizm dinləri də bu 
zəmində heç bur səyi əsirgəmirlər. Hətta Afrika və Amerikada 
bəzi mənəviyyatçı qruplar da özlərinin əsas prinsiplərindən 
birini başqalarının öz ayinlərinə cəlb olunması hesab edirlər. 

 
16 “İmam Xomeyni Əsri”. 
17 Həmin yerdə. 



Təbliğatın bu açıq şəraitində hətta yəhudiyyət də özünü 
təbliğatdan kənarda qoymur. Bilirik ki, yəhudiyyət rəsmi və 
məşhur dinlər arasında bəlkə də tarix boyunca heç bir təbliği 

olmayan yeganə dindir.18 Ona görə ki, özlərini irqi təəssübkeş 

və bu dini də Bəni-İsrailə məxsus hesab edirlər. Amma indi 
müxtəlif qəribə təbliğatlardan istifadə etməklə “Kavala” adında 

yəhudi irfanının tanıtdırılmasına çalışırlar. Kavala və sionizm 
rəhbərləri öz səylərini rəmzi şəkildə məşhur simaların və kino, 
mədəniyyət, idman ulduzlarının, həmçinin sərvətli ailələrin cəlb 
olunmasına yönəltmişlər. Bir neçə vaxt öncə informasiya 
mərkəzlərində elah olundu ki, Hollivudun böyük mədəniyyət 
ulduzlarından və Papanın məşhur müğənnilərindən biri olan 
Madonna “Kavala” ayinini qəbul etdi. Yaxud da elan olundu ki, 
məşhur futbolçulardan biri olan Deyvid Bekam həyat yoldaşı ilə 
birlikdə və ya Sərvətli Hilton ailəsinin varisi və Hiltonun 
zəncirvari otellərinin maliki xanım Paris Hilton “Kavala”ya 

qoşuldu. Beləcə, onlar çalışırlar ki, bu şəxsiyyətlərin 
populyarlığından, başqalarının da onları ülgü seçməsindən, 
xüsusilə də cavanların belə şəxslərdən təsirlənməsindən istifadə 
etməklə müxtəlif şəxsləri özlərinə tərəf cəlb etsinlər. 

 
İnsanda Fitri Və Təbii Meyl 

 
18 Əlbəttə, “Diruziyyə” və “Sabiinlər” də təbliğatları olmayan ayin və məzhəblərdəndir. Diruzilər indi də 
Suriyanın, Liviyanın və Fələstinin işğal olunmuş bəzi hissələrində yaşayırlar. Onlar “İsmailiyyə”nin 

şöbələrindən hesab olunurlar. Onlar da tənasüxə inanır və məhrəmlərlə evliliyi qəbul edirlər. Onlar təqribən 
300000 nəfərdirlər. “Sabiinlər” də özlərini həzrət Yəhyanın ardıcılları bilirlər. Onlar da indi İraqın cənubunda, 
İranın Xuzestan bölgəsində yaşayırlar. İranda Sabiinlərin sayı təqribən 20000 nəfərdir. Onlar “su”ya olan 

müqəddəs inanclarına əsasən və həmçinin özlərinin dini mərasimlərini keçirərkən axar suya ehtiyacları 

olduğundan bir yerdə çay ətrafında yaşayırlar. İranda Kərxe və Karun çaylarının, İraqda isə Dəclə və Fərat 
kənarında yaşayırlar. Deyirlər ki, onlar hazırda dünyada təqribən 200000 nəfərdir və çoxu İraqdadır. 



Bəşərin müxtəlif meylləri və “instinkt”ləri19 var. Filosoflar 

fəlsəfi “Elmün-Nəfs” mövzularında və aristotelçi əxlaq alimləri tarix 

boyunca və müasir psixoloqlar öz bəhslərində çalışmışlar ki, 

bəşərin meylləri və “instinkt”ləri üçün məlum modellər versinlər 

və onları müəyyən meyarlarla hissələrə ayırsınlar. Amma həqiqət 

budur ki, onları dəqiq şəkildə sadalamaq və məlum qəliblərdə, 

dəstələrdə yerləşdirmək mümkün deyil. Bununla belə, bəşərin 

bütün meyl və “instinkt”lərini ümumi bir bölgüdə iki hissəyə 

ayırmaq olar: 1 – Qeyri-ixtiyari və iradi şəkildə həyəcanlanaraq 

fəallaşan meyl və instinktlər. Onların çiçəklənməsinin təlim-

tərbiyəyə ehtiyacı yoxdur. Məsələn: dünyaya göz açan körpənin 

gündən-günə yeməyə olan meyl, xüsusi yetkinlik dövrünə 

çatandan sonra yaranan cinsi meyl. 2 – Çiçəklənməsində və 

aktivləşməsində bəzi şərtlərin gerçəkləşməsinə ehtiyacı olan meyl 

və instinktlər. Mənəviyyata, dinə, mütafizikaya və bir sözlə Allaha 

olan meyl o meyllərdəndir ki, çiçəklənməsi və aşkara çıxması üçün 

bir sıra şərtlərin həyata keçməsinə ehtiyac var. Onun fəaliyyətə 

düşməsi üçün zəmin yaranmalıdır. Bundan öncə qeyd olunan 

amillərə diqqət etməklə belə nəzərə gəlir ki, hazırkı əsrdə belə bir 

zəmin hazırlanmışdır. 

Başqa sözlə, bütün vücudi sahələrdə daha çox qüdrət əldə 

etmək meyli, tamamlanma istəyi, mütləq kamala meyl insanın fitri 

 

19 Fəlsəfi diqqət və lüğəti cəhətdən “meyl”, “qərizə”, “fitrət”, “təbiət” terminləri bir-biri ilə fərqlənsə də, ümumi 

olaraq deyilir ki, “təbiət” daha çox cansızlar haqqında işlənir, “qərizə” insandan başqa bütün heyvanlara, “fitrət” 

isə insana aiddir (daha çox məlumat üçün bax: “Məcmueyi Asar, M. Mütəhhəri, c. 3.). Amma bu terminlərin 

harada işlənməsi üçün, biz bu bəhsdə fəlsəfi və dilşünaslıq diqqətini bu terminlərin fərqləndirilməsində nəzərə 

almırıq. 



və instinkt meyllərindəndir. Əgər çiçəklənmış bu fitri meyllərə 

düzgün cavab verməsək, sui-istifadəyə çevriləcək, süni şəkildə 

ödənəcək və nəticədə də səadət vasitəsi zəlalət və bədbəxtlik 

vasitəsinə çevriləcək. Əgər ona yalan cavab verilsə, bu zaman 

onların zərəri və xətəri cəmiyyətin dini, əxlaqi sağlamlığı və həqiqi 

səadəti üçün küfr, anti-mənəviyyat, anti-din zərərindən daha 

çoxdur. Buna görə də Xəvaric, Vəhhabilik, Bəhailik kimi din adı ilə 

və dini pis və yanlış izah edərək nəticə almaqla yaranan azğın və 

saxta firqələrin dinə xətər və zərəri kafirlərin, komunistlərin 

xətərindən daha çoxdur. Buna əsasən də bütün həqiqətaxtaranların, 

fikir-düşüncə sahiblərinin vəzifəsidir ki, hamıya xüsusilə də 

təhqiqatda, axtarışda olan cavanlara həqiqi irfan və mənəviyyatı 

tanıtdırsın. Nəbadə bu müstəsna və tarixi fürsət təhdidin ram 

olunmaz cilovuna cevrilsin. 

